
2020-ci il sentyabrın 27-də Ermənistan silah-
lı qüvvələrinin cəbhə boyu törətdiyi genişmiqyaslı 
təxribatlara cavab olaraq Azərbaycan Ordusu sonradan 
“Dəmir yumruq” adlandırılan əks-hücum əməliyyatına 
başladı. 44 gün davam edən Vətən müharibəsi təxminən 
otuzillik işğala son qoyulması və ərazi bütövlüyümü-
zün bərpası ilə nəticələndi. Müzəffər Ali Baş Komandan 
İlham Əliyevin rəhbərliyi ilə qazanılmış möhtəşəm Zəfər 
tariximizə qızıl hərflərlə yazıldı.

* * * 
Beləliklə, Vətən savaşının on beşinci günü:
– Ermənistan silahlı qüvvələri Gəncə şəhərini ağır 

artilleriya atəşinə tutdu. Gecə saat 2 radələrində cəbhə 
zonasından kənarda yerləşən şəhərin mərkəzi hissəsində 
yerləşən çoxmənzilli yaşayış binalarına raket atəşi açıl-
ması nəticəsində 3-ü qadın olmaqla 7 nəfər həlak olu-
du, 16-sı qadın, 6-sı azyaşlı olmaqla 34 nəfər yaralandı. 
Həmçinin 10-dan çox çoxmənzilli binaya və 100-dən çox 
müxtəlif təyinatlı obyektə ziyan dəydi;

– Azərbaycanın Birinci vitse-prezidenti Mehriban 
xanım Əliyeva Ermənistan silahlı qüvvələrinin Gəncə 
şəhərində mülki əhaliyə qarşı törətdiyi qanlı terror aktı ilə 
bağlı dünya birliyinə müraciət etdi; 

– FHN-in Gəncədə düşmənin raket atəşi nəticəsində 
dağılan binada axtarış-xilasetmə işlərinin yekunları ilə 
bağlı yaydığı məlumatda dağıntılar altından xəsarət almış 
17 nəfərin və 9 cəsədin çıxarıldığı bildirildi;

– Düşmənin gecə saat 4 radələrində Cənubi Qafqazın 
ən böyük istilik elektrik stansiyası olan “Azərbaycan” İstilik 
Elektrik Stansiyasını hədəfə almaqla cəbhə zonasından 
100 kilometrdən çox uzaqda yerləşən iri sənaye şəhəri 
Mingəçevirə atdığı raketlər ordumuzun Hava Hücumun-
dan Müdafiə Qüvvələri tərəfindən zərərsizləşdirildi. 

– İtirdikləri mövqeləri geri qaytarmaq məqsədilə okt-
yabrın 10-dan 11-nə keçən gecə hücuma keçməyə cəhd 
göstərən düşmənin qüvvə və vasitələri Azərbaycan Ordu-
sunun bölmələri tərəfindən məhv edildi; 

– Azərbaycan Ordusunun keçirdiyi fəaliyyətlər 
nəticəsində cəbhənin müxtəlif istiqamətlərində düşmənin 
xeyli sayda canlı qüvvəsi, eləcə də 5 ədəd T-72 tankı, 6 
ədəd D-20 və D-30 haubitsası, sursatla dolu 5 yük maşını, 
11 ədəd digər avtomobil texnikası, 3 ədəd BM-21 “Qrad” 
yaylım atəşli reaktiv sistemi, 5 ədəd 2S1 “Qvozdika” 
özüyeriyən haubitsası, 8 ədəd hava hücumundan müdafiə 
sistemi və radiolokasiya stansiyası sıradan çıxarıldı; 

– Müdafiə Nazirliyi saat 08:00 radələrində Mingəçevir 
istiqamətində uçuşlar həyata keçirməyə cəhd göstərən 
Ermənistana məxsus pilotsuz uçuş aparatının Hava 
Hücumundan Müdafiə Qüvvələrimiz tərəfindən məhv 
edilməsinə dair görüntüləri paylaşdı;

– Azərbaycan Hərbi Hava Qüvvələri tərəfindən 
Ermənistan silahlı qüvvələrinin 41-ci əlahiddə artilleriya 
alayı bölmələrinə havadan endirilən zərbələr nəticəsində 
düşmən ağır itkilər verdi. 

*** 
Ermənistan silahlı qüvvələrinin yaşayış 

məntəqələrimizi ağır artilleriya qurğularından və raket 
sistemlərindən atəşə tutması nəticəsində savaş başla-
yandan 11 oktyabra kimi, 41 mülki şəxs həlak olub, 205 
nəfər isə xəsarət alıb, 1165 ev, 57 çoxmənzilli yaşayış bi-
nası və 146 mülki obyekt yararsız vəziyyətə düşüb. Bu 
barədə Baş Prokurorluq məlumat yayıb.

“Xalq qəzeti”

Aktiv məşğulluq tədbirləri 
ilə əhatə olunanların  

sayı 77 mini ötüb

Dövlət Məşğulluq Agentliyindən bildiriblər 
ki, bu ilin ötən dövründə 77,7 min şəxs 
aktiv məşğulluq tədbirləri ilə əhatə 

olunub. Onlardan 26,2 min şəxs münasib işlərlə 
təmin edilib, 12,8 min şəxs kiçik bizneslərini 
yaratmaları üçün özünüməşğulluq proqramına 
cəlb olunub.

Agentlik tərəfindən bu ilin 9 ayında, həmçinin 3,4 
min işsiz şəxs peşə hazırlığına cəlb edilib. Onlar üçün 
işəgötürənlərlə əməkdaşlıq çərçivəsində müxtəlif peşə 
sahələri üzrə hazırlıq kursları təşkil edilib və məşğulluqları 
üçün işlər aparılıb.

Qeyd olunan dövrdə 35,3 min şəxsə peşəyönümü 
xidmətlər göstərilib, həmçinin əməkhaqqının birgə 
maliyyələşdirilməsi proqramı üzrə işlər davam etdirilib.

Z.HÜSEYNOVA, “Xalq qəzeti”

Vətən savaşının on beşinci günü
O gecə tez yatmışdılar... Valideynləri də bir qədər toxdamış, 
arxayınlaşmış və oktyabrın 4-də, 5-də və 8-də Gəncəyə atılmış 
raket zərbələrini sanki unutmuşdular. Həmin günün axşamı 
Moskvada Ermənistan və Azərbaycan xarici işlər nazirlərinin 
iştirakı ilə atəşkəsin dayandırılması haqqında razılığın əldə 
edilməsi də, görünür, körpələrə ertədən “yuxunuz şirin olsun, 
gedin yatın” deməyə imkan vermişdi. Amma bir qədər sonra, gecə 
saat 2-də bu günahsız balaların gördükləri qorxulu yuxular çin 
oldu və bir daha ayılmadılar... Nigar və Narin Əsgərova bacıları, 
Mədinə Şahnəzərli, Orxan və Məryəm Əmrahlı, Artur Mayakov... 

O dəhşətli gecədə və ondan bir neçə 
gün sonra 3 ailənin üzvü olan 4 uşaq – 
bacı-qardaş Sevil və Hüseyn Əliyevlər, 
Nilay Əliyeva, Xədicə Şahnəzərli hər 
iki valideynini, nənələrini-babalarını 
itirdilər...

...Bayaqdan Gəncə Şəhər İcra 
Hakimiyyəti başçısının birinci müavi-
ni Səməd Tomuyevlə söhbət edirəm. 
Oktyabrın 11-də Gəncəyə atılan həmin 
raket zərbələrindən danışır və indinin 
özündə də həyəcanını, o gecədə yaşa-
nan ağrıları gizlədə bilmir:

– Həmin dəhşətli gecənin gün-
düzü, yəni oktyabrın 10-da cəbhədə 
qəhrəmancasına şəhid olan Röyan 
Hüseynovu və Mirhüseyn Seyidzadəni 
son mənzilə yola salmışdıq. Dəfn 
mərasimlərində, az qala, bütün şəhər 
iştirak etmişdi. Onsuz da ermənilərin 
heç bir vədinə inanmırdıq. Amma ağlı-
mıza belə gəlməzdi ki, atəşkəs haqqın-
da saziş imzalanan vaxtdan bir neçə 
saat sonra onlar Gəncəyə yenidən 
raketlər atacaq, bu qədər insan qətlinə, 
dağıntılara bais olacaqlar.

Oktyabrın 11-də gecə saat 2 
radələrində onlar bu vəhşiliyi yenidən 
təkrar etdilər. Ermənistan ərazisindən 
şəhərin atəşə tutulması nəticəsində 
10 nəfər həlak oldu, 30-dan çox insan 
müxtəlif dərəcəli xəsarət aldı, Ələkbər 
bəy Rəfibəyli küçəsində yerləşən 
7 ədəd çoxmənzilli yaşayış binası 
tamamilə dağıldı, iri ticarət mərkəzi və 
ətrafdakı digər qeyri-yaşayış sahələrinə 
külli miqdarda ziyan dəydi, 20-yə yaxın 
nəqliyyat vasitəsi yararsız hala düşdü. 

O gecə mən bir daha əmin ol-
dum ki, bizim xalq necə də yekdil, 
təəssübkeşdir. İnsanlar heç nədən 
qorxmayaraq, bəzən öz həyatlarını 
da təhlükəyə ataraq dağıntılar altın-

da qalanları çıxarmağa kömək etmək 
istəyirdilər. Düzdür, əlaqədar qu-
rumların əməkdaşları bu işləri özləri 
görürdülər və çalışırdılar ki, mülki 
şəxsləri çox yaxına buraxmasınlar. 
Həlak olanların yaxınlarını, uşaqları, 
evsiz-eşiksiz qalanları hərə bir tərəfə 
çəkib aparırdı. O anlarda Gəncə bir-
liyin, yekdilliyin, mərdliyin, böyüklü-
yün simvoluna çevrilmişdi. Ermənilər 
isə bu iyrənc, insanlığa yaraşmayan 
hərəkətləri ilə nifrət və qəzəbə tuş 
gəlmişdilər, lənətlənmişdilər, digər 
dövlətlərin, xalqların da gözündən 
birdəfəlik düşmüşdülər...

Azərbaycan Prezidenti İlham 
Əliyevin bu il yanvarın 30-da Gəncədə 
olarkən və həmin əraziyə baxarkən 
söylədikləri sözlər yadıma düşdü: – 
“Bilirsiniz, bu dağılmış evlərin önündə 
olmaq, bax, bu dəhşətli mənzərəni 
seyr etmək hər bir azərbaycanlı üçün 
çox ağırdır. İkinci Qarabağ müharibəsi 
dövründə Gəncə dəfələrlə cinayətkar 

Ermənistan ordusu tərəfindən bom-
balanıb. Şəhərə 13 raket atılıb, onlar-
dan 8-i əfsuslar olsun ki, partlayaraq 
insanların həyatına son qoyub. Ancaq 
bu erməni namərdliyi nəticəsində nə 
qədər vətəndaşımızın ömrü yarımçıq 
qaldı. Onların arasında uşaqlar, qa-
dınlar, yaşlı insanlar da var idi, 6 uşaq 

həlak oldu. Təkcə Gəncə şəhərində 26 
mülki vətəndaş erməni faşizminin qur-
banı oldu…”

Yeri gəlmişkən qeyd edək ki, ok
tyabrın 11-də Ermənistan ordusunun 
dağıtdığı həmin ərazidə Memorial 
Xatirə Kompleksi inşa olunacaq və 
dövlət başçımız onun təməlini qoyub. 

Yuxarıda qeyd etdik ki, Gəncədə 
həmin günlər adamlar bir yumruq kimi 
birləşmişdi. Ermənilər bu vəhşilikləri 
törətməklə elə bilirdilər ki, dinc sakinləri 
qorxuda biləcəklər, onların doğma 
yuvalarını tərk etməsinə nail olacaq, 
Azərbaycan Prezidentindən uğur-
lu əməliyyatları dayandırmağı tələb 
edəcəklər. Amma bu olmadı! Biz tarixi 
qələbə qazandıq!

...Bir-birindən yaraşıqlı hündür 
mərtəbəli binaların arasındayam. Şən, 
qayğısız uşaqların səsi bir-birinə qa-
rışıb. Həyətlərdə onlar üçün hər cür 
şərait yaradılıb. Mənzillərə də baxı-
ram. Geniş, işıqlı, mebel dəstləri olan 

mənzillərdir. Binalardan birinin sakini 
Zahid Babazadə ilə söhbət edirəm. De-
yir ki, qızı, həyat yoldaşı, onun anası 
oktyabrın 11-də atılan raket zərbələrinin 
qurbanı olublar. Onların övladlarına – 
nəvəmə üçotaqlı mənzil veriblər:

– Dövlətimizdən, Prezidentimizdən, 
Mehriban xanımdan çox razıyıq. 
Bu gördüyünüz binalarda yaşayan-
lar Gəncə terroru qurbanlarının ailə 
üzvləri, digər şəhidlərin doğmaları, 
qazilər və imkansız adamlardır. Bizim, 

demək olar ki, hamımızın dərdi birdir: 
övlad dərdi. Başqa problemimiz yox-
dur. Hara gedirik xoş üzlə qarşılaşırıq, 
diqqət, qayğı görürük. Buradakı qo-
num-qonşu bir-biri ilə o qədər qayna-
yıb-qarışıb ki, adam fəxr edir. Dediyim 
kimi, dərdi bölüşməyə səni başa düşən 
adam olanda xeyli yüngülləşirsən.

Qeyd edək ki, Gəncə Azərbaycan 
Respublikasının Silahlı Qüvvələri 
Fondu və YAŞAT Fonduna 
müxtəlif məbləğlərdə ianələr edib. 
Şəhidlərin dəfnlərində, onların yas 
mərasimlərində, yaralıların müalicə 
aldıqları xəstəxanalarda olub, daim 
diqqət və qayğı göstəriblər. Keçən il 
və bu il şəhər icra hakimiyyətinin baş-
çısı Niyazi Bayramov tərəfindən 96 
vətəndaş qəbulu keçirilib ki, orada 
da iştirak edən vətəndaşların böyük 
əksəriyyətini şəhid ailələri, müharibə 
iştirakçıları və müharibə əlilləri təşkil 
edib. 

Eyni zamanda, 221 şəhid, müharibə 
iştirakçısı və əlilinin ailə üzvləri “DOST 
iş Mərkəzi” MMC-də işə qəbul olun-
muşdur.

Gəncədə şəhidlərin adlarının 
əbədiləşdirilməsi istiqamətində də mü-
vafiq işlər aparılıb. Belə ki, şəhid Mirhü-
seyn Seyidzadə, Bəhruz İsgəndərov və 
Qəzənfər Məmmədovun adları müvafiq 
küçələrə verilib. Bununla yanaşı, bir 

çox təhsil müəssisələrinə şəhid adla-
rının verilməsi üçün müvafiq qurumlar 
qarşısında vəsatət qaldırılıb. 

Sözügedən kateqoriyadan olan 
şəxslərin mənzil-məişət şəraitinin 
yaxşılaşdırılması məqsədilə şəhər 
icra hakimiyyəti başçısının müva-
fiq sərəncamları ilə 270 şəhid ailəsi, 
müharibə əlili mənzil uçotuna götürülüb.

...Oktyabrın 11-də Gəncəyə atı-
lan növbəti raket zərbələrindən düz 
iki il vaxt keçir. Yenə illər keçəcək, 
həmin gecə o günahsız 10 nəfərin 
– körpələrin, qocaların, qadınların 
xatirəsi unudulmayacaq. Orada ucaldı-
lacaq Xatirə kompleksi və olduğu kimi 

saxlanılacaq dağıntıların bir hissəsi, o 
müdhiş gecəni yada salacaq, ziyarətə 
gələnləri kədərləndirməklə yanaşı həm 
də düşündürəcək: “Günahsız, dinc in-
sanları öldürənlərin üzə çıxmağa haqqı 
varmı?”

Gəncənin ağır günləri arxada qa-
lıb. Yadda iki il qabaq, oktyabrın bu 
günü birlik, mütəşəkkillik, mərdlik, 
Prezidentimizə sədaqət, inam, onun 
ətrafında sıx birləşmək və təbii ki, 
düşmənə nifrət qalıb…

Hamlet QASIMOV,  
“Xalq qəzeti”nin bölgə müxbiri, 

Gəncə

Gəncə, 11 oktyabr, 2020-ci il. 
O müdhiş gecə...

Orxan Amaşov, siyasi ekspert:

– İkinci Qarabağ müharibəsi za-
manı Azərbaycanın Bərdə, Gəncə, 
eləcə də Mingəçevir şəhərlərinin 
Ermənistan silahlı qüvvələri tərəfindən 
hücuma məruz qalması hadisələrinin 
faktiki məzmunu hər kəsə məlumdur. 
Beynəlxalq hüquqda müəyyən norma 
və prinsiplər var ki, bunlar müharibənin 
aparılma qaydalarını təyin edir. Təbii 
ki, müharibənin də bəlli qayda və nor-

-
lar Cenevrə konvensiyalarına görə 
müəyyən edilir. 1949-cu ildə qəbul 
olunmuş Cenevrə qanunları həm müharibənin aparılma qaydalarını, həm də 
mülki şəxslərin təhlükəsizliyi ilə bağlı normaları özündə ehtiva edir. Bu iki sis-
tem kontekstində Ermənistanın həyata keçirdyi addımlara baxsaq, görərik ki, 
burada beynəlxalq humanitar hüququn prinsipləri kobud şəkildə pozulub və 
müharibə cinayətlərinin törədilməsi ilə bağlı ciddi əsaslar var. Burada söhbət 
Bərdə və Gəncə şəhərlərinin legitim hərbi obyekt olmamasından gedir. Bu 
şəhərlərə hücum etmək Ermənistana heç bir hərbi uğur və ya üstünlük qa-
zandırmır. 

Düzdür, Ermənistan tərəfi iddia etdi ki, onlar Gəncə aeroportunu hədəf 
almışdılar. Ümumiyyətlə, Ermənistan öz hücumlarını əsaslandıranda bir neçə 
arqumentə əl atdı. Onlar əvvəlcə dedilər ki, bunu Azərbaycan özü edib, təbii 
ki, bu fikri heç kim ciddi qəbul edə bilməzdi. Ikinci arqument kimi bildirdilər ki, 
bu hücum səhvən olub. Reallıq isə ondan ibarətdir ki, onlar Bərdə və Gəncəni 
hədəf almaqla, Azərbaycan xalqında müəyyən bir qorxu və ya terror hissi ya-
ratmaq istəyirdilər. Burada hərbi zərurət amili gözlənilməmişdi. Ümumiyyətlə, 
bu cür hücumların təşkilində təəssüflər olsun ki, mülki vətəndaşlar həlak olur-
lar. Bu, müharibənin qaçılmaz bir reallığıdır. Lakin əgər siz hər hansısa bir 
obyektə hücum edirsinizsə, orada, eyni zamanda, proporsionallıq prinsipi 
gözlənilməlidir. Proporsionallıq prinsipi isə o deməkdir ki, sizin əldə etdiyiniz 
hərbi qazanc hücumlar zamanı yaşanan insan tələfatına haqq qazandırmalı-
dır. Lakin Ermənistanın hücumlarında nə fərqləndirmə prinsipinə əməl olunub, 
nə də hərbi zərurət amilinə. Əlbəttə, bu baxımdan bu hücumlar beynəlxalq 
humanitar hüququn normalarının pozulması deməkdir. Bəs nə üçün ermənilər 
belə hücumlar edirdilər?

Ola bilsin ki, onlar istəyirdilər ki, Azərbaycanın bu hücumlara reaksiya 
verməsini, ordumuz da Ermənistan ərazisində yerləşən qeyri-legitim obyektləri 
vursun və bununla da Kollektiv Təhlükəsizlik sistemi işə düşsün. Əlbəttə, ən 
böyük səbəblərdən biri kimi, bu amili göstərmək mümkündür. 

İkinci Qarabağ müharibəsindəki belə hadisələr, ciddi əsas verir ki, biz bu 
hücumları müharibə cinayətləri kimi qəbul edək. Sözsüz ki, bununla bağlı 
mexanizm Beynəlxalq Cinayət Məhkəməsidir. Belə ki, Beynəlxalq Cinayət 
Məhkəməsinin statusunda yer alan cinayətlərdən biri də müharibə cinayətidir. 
Ermənistan tərəfi iddia edirdi ki, Azərbaycan da İkinci Qarabağ müharibəsi za-
manı Xankəndiyə hücumlar edib. Lakin məlum məsələdir ki, biz Xankəndidə 
legitim hərbi obyektləri hədəf alırdıq. Əgər Ermənistan tərəfi iddia edirsə ki, bu 
hücumlar zamanı mülki şəxslər dünyasını dəyişib, beynəlxalq hüquqda belə 
bir norma var ki, əgər müdafiə olunan tərəf mülki şəxsləri hərbi obyektlərin 
ətrafından uzaqlaşdırmırsa, əgər onlardan qalxan kimi istifadə edirsə, bu, 
mülkilərin həyatının təhlükəyə atılmasıdır. Bu isə beynəlxalq hüququn pozul-
masıdır. Buna görə də Ermənistanın addımlarına diqqətlə baxsaq, müharibə 
teatrının müxtəlif nümunələrini görə bilərik. 

Ekspert rəyi

Bu torpağın qaraçı igidi
Qaraçıların vətəni olmur, deyirlər. Hələ V əsrdə Hindistanda hakimiyyət onları 
oturaq həyata, vətən, millət anlayışlarının qəbuluna məcbur edəndə həmin 
torpaqlardan qopmağa başlamışdılar. Dünyanın bir çox yerinə taborlar 
şəklində, dəstə-dəstə səpələnən bu insanların böyük əksəriyyəti üçün 
torpaq, bayraq və dövlət anlayışı olmayıb. Hər zaman dinindən, dilindən, 
milliyətindən asılı olmayaraq, heç kimi öz kökündən, milli mənsubiyyətindən 
ayrı salmayan Azərbaycan torpaqları isə başqa dinlərin və millətlərin, o 
cümlədən, qaraçıların da Vətəninə, savaşıb uğrunda canından keçəcəkləri 
doğma yurda çevrilib. Üçrəngli bayrağımıza bayrağım, Azərbaycana yurdum 
deyən, torpaq uğrunda canını ortaya qoyan hər bir kəs milliyətindən asılı 
olmayaraq, Vətənin şəhid övladıdır. Onlar mamır olub Vətən qayasında yox, 
şəhid olub xalqın qəlbində kök salıblar. Qax rayonunun Qapıçay kəndində 
dünyaya göz açan, milliyyətcə qaraçı olan Vətən müharibəsi şəhidi Samsun 
Şəmsəddin oğlu Babayev kimi.

Azərbaycanın Qax rayonu müxtəlif 
millətlərin birgə yaşadığı məkandır. 
Statistik məlumata görə, rayonda 22 
millətin nümayəndəsi yaşayır. Güllük 
kənd inzibati ərazi dairəsinə daxil olan 
Qapıçay kəndində məskunlaşan qaraçı 
tayfası da bura daxildir. Artıq iki əsrə ya-
xındır onlar bizimlə birgə, Azərbaycan 
vətəndaşı kimi yaşayır, təhsil alır, 
işləyir, bütün sosial xidmətlərdən fay-
dalanırlar. Azərbaycanı özlərinə daimi 
yurd yeri seçən bu tayfanın oğulları 
da Vətənə şərəflə xidmət edirlər. Hələ 
Birinci Qarabağ müharibəsində onlar 
göstərmişdilər öz Vətən sevgilərini. 
Onların çoxu bu gün də 30 il əvvəlki 
döyüşlərin ağrı-acısı ilə qıvrılır. Bu gün 
haqqında söz açmaq istədiyim şəhid 
Samsun Babayevin atası Şəmsəddin 
kimi.

Şəmsəddin Babayev Qapıçay 
kəndində dünyaya göz açıb. Əsgərlik 

yaşı çatanda artıq Azərbaycanda Bi-
rinci Qarabağ müharibəsi başlamışdı. 
Şəmsəddin Azərbaycanın Milli Ordu-
sunda həqiqi hərbi xidmətə çağırılır. 
Ağdərə uğrunda döyüşlərdə ağır yara-
lanır. Ordudan təxris olunur. O gündən 
indiyə kimi ayağında dəmir mil gəzdirir. 
Şəmsəddinin taleyinə şəhid atası ol-
maq da yazılıbmış. Bir vaxt özünün uğ-
runda qan tökdüyü bu torpaqlar üçün 
oğlu şəhid olur.

Əslən Borçalıdan olan Kəmalə 
Şəmsəddini sevib, onunla ailə qur-
muşdu. Ailənin dolanışığı ağır olsa da, 
Kəmalə şikayətlənmir, gələcəyə ümidlə 
baxırdı. Bütün çətinliklərə baxmayaraq, 
onlar üç igid oğul böyütmüşdülər. Sam-
sun ailənin sonbeşiyi idi. O, 2001-ci il 
aprelin 3-də anadan olmuşdu. 2019-cu 
ildə həqiqi hərbi xidmətə çağırılmışdır. 
II Qarabağ müharibəsi başlananda 
artıq o, xeyli vaxt idi ki, Azərbaycan 
Ordusunun əsgəri idi. Müharibənin ilk 

günündən cəbhədə olan Samsun Su-
qovuşan uğrunda gedən döyüşlərdə 
vuruşdu. Oktyabrın 8-də Talış kəndi və 
Suqovuşan məntəqəsi istiqamətində 
gedən döyüşlərdə qəhrəmancasına 
şəhid oldu.

Şəhid Samsun Babayevin sinif 
rəhbəri Gülsənəm xanımın dedikləri: 
“Mən Samsunun sinif rəhbəri olmu-
şam. Çox tərbiyəli, ağıllı uşaq idi. Açığı 
bu üç qardaşın üçü də başqa uşaq-
lardan seçilirdilər. Oğlan uşağı olsalar 
da, çox sakit, həlim idilər. Samsunun 
şəhid xəbərini eşidəndə çox pis ol-
duq. Onların necə çətinliklə boya-başa 
çatdıqlarını biz müəllimlər daha yaxşı 
bilirik. Amma şəhidlik hər kəsə nəsib 
olan ucalıq deyil. Vətən uğrunda şəhid 
olanlar heç vaxt ölmürlər. Onları bu 
Vətən, bu xalq unutmayacaq. Bu gün 
mən Samsun kimi bir igidin müəllimi ol-
mağımla fəxr edirəm. Samsun bu gün 
bütün Azərbaycanın oğludur.”

O vaxt Samsunun böyük qardaşı 
Şəmistan da cəbhədə idi. Torpaqları-
mızın işğaldan azad olunması, ərazi 
bütövlüyümüzün bərpa edilməsi uğ-
runda başlanan Vətən müharibəsinə 
könüllü qoşulanlardan biri də Şəmistan 
olub. O da müharibənin ilk günlərindən 
cəbhədə döyüşüb.

Hər iki qardaş torpaqlarımız uğ-
runda şərəf və ləyaqətlə vuruşub. Ki-
çik qardaşı Samsunun şəhid xəbərini 
də cəbhədə alan Şəmistanı hərbi 
hissədən qardaşının dəfn mərasiminə 
göndərirlər.

... Azərbaycan Ordusunun əsgəri, 
şəhid Samsun Babayevin dəfn 
mərasiminə yüzlərlə insan toplaşmış-
dı. Ailənin dərdinə şərik olmaq, Vətən 
uğrunda şəhid olan Samsunla vidalaş-
maq üçün tanıyan-tanımayan üz tut-
muşdu bu ocağa... Dəfn mərasimində 
iştirak edən cəbhə dostları Samsunun 
igidliyindən, cəsarətindən ürək yanğı-
sı ilə danışırdılar... Qadınlar həyətdə 
bir yerə yığışmışdılar. Öyrəndik ki, 
Şəmsəddin sonbeşiyinə sovet or-
dusunda xidmət edərkən dünyasını 
dəyişən əmisinin adını qoyubmuş. 
Qismətə bir bax. Əmisinin adını daşı-
yan Samsun da xidmət illərində şəhid 
olur. Fərq onda idi ki, S.Babayev doğ-
ma Vətəni uğrunda şəhid olmuşdu. 

Doğrusu, neçə şəhidimizin dəfn 
mərasimində iştirak etmişdim, lakin heç 
birində bu cür mənzərənin şahidi olma-
mışdım. Görünən o idi ki, bu tayfanın 
qadınları da qürurlu və mətin imişlər. 

Onların “Şəhidə ağlamazlar, onlar alqı-
şa layiqdirlər”–deməsi hər kəsə ruh ve-
rirdi. Sən demə, milli adət-ənənələrini 
yaşadan bu qaraçı qadınlar həm də 
Vətən sevgisinin müqəddəsliyini, ali-
liyini dəyərləndirir, torpağı uğrunda 
şəhid olan oğullarını belə alqışlarla son 
mənzilə uğurlayırlar. 

Öz-özümə “bu torpağın suyu, 
çörəyi sizə halal olsun”, – dedim. 
Və həmin gün bir daha əmin oldum 
ki, Azərbaycanda yaşayan bütün 
millətlərin, xalqların, tayfaların Vətən 
sevgisi elə birdir. Onlar özlərinə Vətən 
seçdikləri Azərbaycan uğrunda can 
verməyə hazırdırlar. Artıq onlar da bu 
Vətənin bir parçası ola bilmişlər. Bircə 
ermənilər bu sevgidən uzaq olublar, 
Azərbaycana düşmən kəsiliblər.

 Samsun Babayev Güllük kənd 
qəbiristanlığında I Qarabağ müharibəsi 
şəhidlərinin dəfn edildiyi yerdə torpağa 
tapşırılıb.Vətən uğrunda şəhid olan 
Samsun indi bütün Azərbaycanın oğ-
ludur. 

Azərbaycan Respublikasının 
Prezidenti İlham Əliyevin sərəncamları 
ilə şəhid Samsun Babayev ölümündən 
sonra “Vətən uğrunda”, “Suqovuşanın 
azad olunmasına görə” , “Laçının azad 
olunmasına görə” medalları ilə təltif 
edilib.

Rayonumuzun igid oğlu ilə fəxr 
edir, ruhu qarşısında ehtiramla baş 
əyirik. Tanrıdan Azərbaycanın bütün 
şəhid oğullarına rəhmət diləyirik.

Ruhlarınız şad olsun, şəhid baları-
mız! 

Xavər ƏFƏNDİYEVA, 
“Şəlalə” qəzetinin redaktoru

